
“Аҡҡош күле”
проект эше

Маҡсат: Аҡҡош күле тураһында мәғлүмәттәр туплау, тыуған ер, тыуған халыҡ тарихы менән ҡыҙыҡһыныу тәрбиәләү, тирә-яҡ мөхиткә һаҡсыл ҡараш тәрбиәләү.
Йыһаз: мультимедиа проекторы, презентация
Башҡарҙы: Алһыу Ғәлиева, 9 –сы класс уҡыусыһы

Башҡортостанды күлдәр иле, тип атайҙар. Республикабыҙҙа бөтәһе ике меңдән ашыу бәләкәй һәм ҙур күлдәр бар. Уларҙың күбеһе Башҡортостандың төньяҡ райондарында урынлашҡан.
Бөгөн һүҙ Башҡортостандың иң тәрән күле - Яҡтыкүл, иң ҙур күле- Асылыкүл тураһында ла түгел, үҙебеҙҙең Борай районында урынлашҡан кескәй генә бер мөғжизә - Аҡҡош күле тураһында барасаҡ. Был күл район үҙәге Борайҙан 17 саҡрым йыраҡлыҡта Иҫке Таззар һәм Кизгән ауылдары араһында урынлашҡан. Иҫке Таз ауылы эргәһендә, күлгә юлды аңлатып, махсус күрһәткес тә ҡуйылған. 

Ошо һуҡмаҡ Аҡҡош күленә алып бара. Күлдең үҙенең һаҡсылары бар. Улар тирә-яҡҡа йәм өҫтәп тә тора. Шунан инде “ожмах ҡапҡаһынан” үтәһең, халыҡ шулай тип атаған уны. 

Тәбиғәттең гүзәллегенә, кешеләрҙең тырышлығына һоҡлана-һоҡлана, күлгә таба юл алаһың. Күл буйы ҡыуаҡлыҡтар, кескәй ағаслыҡтар менән уратып алынған. Йәм-йәшел хәтфә сирәм...  Бына серле аҡҡош күле үҙе, түп-түңәрәк, зәп-зәңгәр.  

Уның диаметры егерме биш метр, тәрәнлеге биш метр ярымға етә. Зәңгәрһыу, йәшкелт һыу үҫемлектәре биҙәй уның төбөн.  
Һыуы тап-таҙа, ҡояш нурҙарында төбөндәге таштар ялтырап ята. Күлгә һыу эргәлә генә сыҡҡан һалҡын шишмәнән  ағып төшә, шуға ла тешеңде һындырырлыҡ һалҡын ул. Әлбиттә, таҙалыҡ өсөн файҙаһы күп уның. Тире сирҙәренән арындыра, аш ҡаҙаны өсөн файҙалы. Шуға ла уның һыуын һауыттарға тултырып алып китәләр. 

Ни өсөн Аҡҡош күле, тип һорарһығыҙ? Егерме-утыҙ йылдар элек бында ысынлап та аҡҡоштар төшкән булған. Халыҡ, был ғорур ҡоштар менән һоҡлана-һоҡлана, күлгә ошондай атама биргән – Аҡҡош күле. Ҡыҙғанысҡа ҡаршы, улар инде бында күренмәйҙәр, аҡҡоштар төшөр өсөн күлдең диаметры ла бәләкәйерәк хәҙер. 
Аҡҡоштарҙы парһыҙ күҙ алдына килтереүе лә ауыр. Шуға күрәлер, яңы тыуған парҙар никах, туй көндәрендә бында килмәй ҡалмайҙар. Күл янындағы баҫмаға, киләсәктә никахтары ныҡлы, айырылмаҫ булһын тип, төрлө төҫтәге

йоҙаҡтарға исемдәрен яҙып бикләйҙәр ҙә, асҡысын ошо күлдең төбөнә ташлайҙар. Шуның өсөн дә күл буйы һәр ваҡыт йыр –моңға күмелгән. Бында һәр саҡ бәхетле, шат парҙарҙы; тулы матур ғаиләләрҙе осратырға мөмкин.

        Иң изге теләктәрҙе теләп, аҡса ташлау ғәҙәте лә һаҡланып килә. Күл буйында яңғыҙ Һыу инәһе баҫып тора. Уға ҡарағас та, Ғабдулла Туҡайҙың “Һыу инәһе” әкиәте хәтергә төшә. Тараҡты урлаған малай, һыу инәһе... Тылсымлы әкиәттәге кеүек хис итәһең үҙеңде. Ысынлап та, әкиәттәге кеүек эшләгәндәр күлдең тирә-яғын. Бында тәнгә рәхәт, йәнгә шифа, тип йырлап ебәргеләр килә. Район          

 хакимиәте тарафынан тәбиғәт ҡомартҡыһын һаҡлау, йәмләндереү, төҙөкләндереү  буйынса бик күп эштәр башҡарылған.

 Тәбиғәт ҡосағына килеп, тыныслыҡта ял итеү өсөн бөтә шарттар ҙа тыуҙырылған. Шуның өсөндөр бында сит төбәктәрҙән килеп ял итеп китәләр. Аҡҡош күле менән һоҡланып ултырғың килһә- үҙенсәлекле ултырғыстар бар, тәмле шашлыҡ ҡыҙҙырам тиһәң- мангалы бар. Ямғыр яуһа тигән осраҡтарға ла бөтәһе лә ҡаралған, уйланған. Матур итеп ял итә генә бел. Был тура ла онотмаҫ өсөн  махсус яҙыу ҡуйылған. Тәбиғәткә һаҡсыл ҡараш тураһындағы һүҙҙәр уйланырға мәжбүр итә. Күптән түгел беҙҙең Аҡҡош күленең игеҙәк һыңары барлығын белдем. Ул да булһа Ҡырмыҫҡалы районындағы Зәңгәркүл икән. “Ни өсөн игеҙәк?”-  тиерһегеҙ. Ҙурлыҡтары бер тирә, хатта тәрәнлектәре лә тап бер төҫлө- биш метр ярым. Химик составы яғынан  улар төрлө. Ләкин айырма унда ғына түгел... Зәңгәркүлде һаҡлау, төҙөкләндереү өҫтөндә эшләйһе күп әле. 

Бына беҙҙең Аҡҡош күле буйына бер килһәң, ҡайтҡы килмәй, тылсым көсө менән яңынан үҙенә саҡырып тора ул. Бөтә тормош мәшәҡәттәрегеҙҙе ташлап, йәмле Аҡҡош күле буйына ял итергә килергә саҡырам  һеҙҙе.

